
«Заманны» алмай а, ансыз къалай 
жарайды! Элде жашагъаныбызда да 
къоймагъанбыз газетибизге жаздырмай, 
бусагъатда да  ол ыз бла барабыз, анга 
кертичилей къалгъанбыз. Республика-
бызны жашауундан, халкъыбызны тур-
мушундан да ма андан  хапар билебиз. 
Танышларымы, шуёхларымы юслерин-
ден жазылгъанны кёрсем а, бютюн къа-
далып окъуйма. Санап окъуна берейим 

кимлени юслеринден жазгъаныгъызны, 
кимлени къойгъаныгъызны да.

Айхайда,  тырманчыкъ этер сылтаула 
да тюбеучюдюле, алай жаланда жукъ 
этмеген жангылмайды деп, халкъда 
бошдан айтылмайды. Адамла ушай-
быз да, жангылмагъаныбыз жокъду. 
Алай, саулай алып къарасакъ, ана 
тилибизде чыкъгъан газетни миллети-
бизге  хайыры  бек уллу болгъанына 

киши угъай дерик болмаз. Жаланда 
тилни сакълагъанын, аны къой, бай-
ыкълагъанын алсакъ окъуна тамамды  
магъанлылыгъын ангылар ючюн. Ма 
аны ючюн окъуна «Заман» газетге хар 
таулу юйюр жаздырыргъа керекди.

                                                                       
ШАУАЛАНЫ ОРУСБИЙ, 

Къабарты-Малкъар Республиканы  
сыйлы артисти.

«Заманнга» кертичилей къалгъанбыз

 Даража

Оюм Эришиу

Россейни эмда КъМР-ни илмусуну сыйлы 
къуллукъчусу  Абшаланы Тахирни жашы 
Магомет «Заман» газетни, «Минги-Тау» эмда 
«Нюр» журналланы дайым да окъуучусуду. 
Ол алагъа жаздырмай бир заманда да къал-
магъанды. Газетлеге бла журналлагъа жазды-
рыу баргъан кезиуде, биз, анга тюбеп, оюмун 
соргъанбыз да, аны басмалайбыз.

Нальчикде саулукълары бла 
байламлы чекленнген онгла-
ры болгъанланы арасында 
усталыкъ хунерни даража-
сын ачыкълагъан «Абилим-
пикс-2023» чемпионатны реги-
он кесеги бардырылгъанды. 

Ол орта кюн гуманитар-тех-
ника колледжде къууанчлы 
халда ачылгъан эди.

«Тауча билген кесине къайда да 
сёз нёгер табарыкъды» 2 бет

Хасанияда жангы 
орамладан бири-
не Шунгарланы 
Шарифаны аты 
аталгъанды. Ол не 
адам болгъанын 
эсгертирге сюеме. 

Эсде тутуу 

3 бет 4 бет

Ахшы хапар

Россей Федерацияны Президентини СКФО-да 
толу эркинликли келечиси Юрий Чайканы баш-
чылыгъы бла Шимал-Кавказ федерал округда 
жашырын уруннганланы санын азайтыу жаны 
бла ведомствола аралы комиссияны жыйылыуу 
болгъанды. Анга РФ-ни экономиканы айнытыу ми-
нистрини орунбасары Сергей Назаров, РФ-ни Баш 
прокуроруну орунбасары Андрей Кикоть, РФ-ни 
Урунуу эмда социал къоруулау министерствосуну 
Халкъны иш бла жалчытыу эмда ишчи миграция 
жаны бла департаментини таматасы Владимир 
Радченко къатышхандыла.

Кенгешге видеобайламлыкъланы амалы бла 
КъМР-ни Башчысы Казбек Коков да къошулгъанды. 

Ушакъны кезиуюнде СКФО-ну регионларында 

жашырын уруннганланы санын азайтыу жаны бла 
къаллай мадарла этилгенлерине къаралгъанды. 
Сёз урунуу законодательствогъа кёбюрек бузукъ-
лукъ этилген гитче эмда орта предприятияланы 
юслеринден барады. Быйыл 1 майгъа дери ке-
зиуде  1170 адам эсепге тюшмей ишлегенлери 
ачыкъланнганды, артда ала бла урунуу келишимле 
этилгендиле. Биринчи кварталны эсеплерине кёре, 
СКФО-да битеу да 3151 ишчи бла урунуу келишимле 
этилгендиле.

Кенгешде дагъыда СКФО-ну субъектлеринде 
социал келишимге кёре къырал социал болушлукъ 
къалай юлешиннгенине къаралгъанды. Ол къолай-
сыз юйюрлеге бла жангыз къалгъан  инсанлагъа 
тутхучлулукъ этиуню къыйматлы амалларындан би-

риди. Къабарты-Малкъарда 2020 жылдан бери 1492 
социал келишим этилгенди. Быйылны беш айында 
уа аланы саны 286-гъа жетгенди, деп билдиргенди-
ле КъМР-ни Башчысыны бла Правительствосуну 
пресс-службасындан.

КъМР-ни Башчысы Казбек 
Коков Акъ-Суу бла Нальчик 
череклени суу артыкъда уллу 
кётюрюлген эмда гидротех-
ника затланы бузгъан жер-
лерине къарап чыкъгъанды. 
Алайда окъуна республиканы 
оноучусу кенгеш бардыр-
гъанды. Анда сёз Нальчикде 
таза суу бла жалчытыучу 
жерни тап халгъа келтириуню  
юсюнден баргъанды.   

Ушакъгъа КъМР-ни къу-
рулуш эмда жашау журтла-
коммунал мюлк министри 
Алим Бербеков, КъМР-ни 
транспорт эмда жол мюлк 
министри Аслан Дышеков, 
Нальчик шахар округну ад-
министрациясыны башчысы 
Таймураз Ахохов, шахарда 
аварияланы хаталарын кете-
риучю службаланы келечиле-
ри да къатышхандыла.  

Казбек Коков жууаплы ве-
домстволаны башчылары-

на, кючню бирикдирип, сакъ 
жауунла келтирген хаталаны 

кетериуню терк окъуна къолгъа 
алыргъа эмда къысха заманны 

ичинде ичер суу бла халкъны 
тыйгъычсыз жалчытырча ма-
дарла этерге буюргъанды.

КъМР-ни Башчысы Урван 
районда да болгъанды. Анда 
уа Чёрная Речка элни къый-
ырында Нальчик-Майский 
автомобиль жолну суу басхан-
ды. Кесини социал сетьледе 
бёлюмюнде Казбек Коков бу 
кюнледе тийишли республика-
лы эмда муниципал службала, 
кече-кюн демей, черекледе 
суула не халда болгъанларына 
къарагъанларын билдиргенди. 
Ол дагъыда республиканы 
жамауатын бла аны къонакъ-
ларын сакъ болургъа эмда 
алгъындан окъуна жолну сай-
лауну сагъышын этерге чакъ-
ыргъанды.

КъМР-ни Башчысыны 
бла Правительствосуну 

пресс-службасы.

Бу айны ал кюнлерин-
де Къазахстанда «Interfood 
Astana 2023» деген халкъ-
ла аралы кёрмюч ётгенди. 
Къабарты-Малкъардан анга 
юч предприятие къатыш-
ханды, деп билдиргендиле 
республиканы Экономиканы 
айнытыу министерствосуну 
пресс-службасындан.

Бу кёрмюч аш-азыкъла 
этиучю, жарашдырыучу эмда 
орунла чыгъарыучу специ-
алистле тюбеучю жерди. 
Анда ала бла байламлы кёп 
затла бла шагъырейленирге 
боллукъду: аш-азыкъдан 
башлап, технологиялагъа, 
оборудованиягъа дери.

Бизни республикадан а 
анда кеслери чыгъаргъан 
затларын «Радуга», «Олимп» 
предприятияла эмда Чегем-
де мияла завод кёргюзтген-
диле.

«Радуга» организация же-
миш, кёгет эмда наныкъ 
суула чыгъарыу бла кюреш-
генли он жылдан артыкъ бо-
лады. Битимлени да кеслери 
ёсдюредиле. Айтханларына 
кёре, республиканы жери, 
хауасы, кюню иги болгъан-
лары себепли, химия семирт-
гичле хайырланылмайдыла, 
аны ючюн а суусап суула таза 
боладыла.

«Олимп» а 2017 жылда 

ачылгъанды. Аны иши чагъ-
ыр чыгъарыу бла байлам-
лыды. Чегемдеги завод а 
мияладан аберилени эм 
бийик излемлеге келиш-
дирип жарашдырады. Бир 
жылны ичинде анда 235 
миллион шеша чыгъарыла-
ды. Ишде белгили «EMHART 
GLASS», «SORG», «EME», 
«MSC&SGCC», «MSK» ком-
панияланы оборудованияла-
ры хайырланыладыла.

Бу предприятиялагъа 
КъМР-ни Экспортха себе-
плик этиу арасы болушханды 
кёрмючге къатышыргъа. 

УЛБАШЛАНЫ Мурат
 хазырлагъанды.

Россейде Предпринимательликни кю-
нюн белгилеуню чеклеринде Къабар-
ты-Малкъарны Экономиканы айнытыу 
министерствосунда саугъалау ётгенди. 
Бу жол анда айырмалы уруннган пред-
принимательлеге сый-намыс бергенди-
ле. Министр Рахайланы Борис КъМР-ни 
Правительствосуну Сыйлы грамотасы 
бла «Эльбрус – К» кондитер фабриканы 
башчысы Аналаны Ларисаны, энчи пред-
приниматель Мадина Саральпны эмда 

«Радуга» ООО-ну башчысы Арсен Тхазе-
пловну саугъалагъанды. 

Правительствону Ыспасына уа энчи 
предприниматель Къазийланы Алимни 
эмда «Бахсанны терек бахчалары» пред-
приятияны башчысы Павел Комаровну 
дурус кёргендиле. Энтта да бир энчи 
предприниматель Дышеков Владимир 
а республиканы Экономиканы айнытыу 
министерствосуну Сыйлы грамотасына 
тийишли болгъанды.

 Жыйылыу

Ал жанында – эсепге тюшмей
уруннганланы санын азайтыу

Тири къармашханлагъа – сый-махтау

Бу кюнледе Ингуш Республиканы Башчысы 
Махмуд-Али Калиматов бизни жерлешибиз 
КъМР-ни, КъЧР-ни, Къалмукъну да халкъ 
поэти Гуртуланы Салихни бла Юг Осетияны 
халкъ жазыучусу, ол республиканы илмусуну 
сыйлы къуллукъчусу, филология илмуланы 
доктору Нафи Джусойтыны «Къыйын салгъа-
ны ючюн» орден бла саугъалауну (ёлгенден 
сора) юсюнден буйрукъгъа къол салгъанды. 

Ол сыйгъа ала ингуш поэзияны кенг 
жайыугъа, мамырлыкъны бла шуёхлукъну 
кючлеуге эмда халкъланы арасында тен-
гликни айнытыугъа себеплик этгенлери 
ючюн тийишли болгъандыла.

Къыйынларына – тийишли багъа

Гуртуланы Салих.  Нафи Джусойты.

 Жетишим

РФ-ни Къырал Дума-
сыны Урунуу, социал 
политика эм ветеран-
ланы ишлери жаны бла 
комитетини къаууму 
КъМР-ни Парламентини 
депутатлары бла бирге 
Терс-Къолда  болгъан-
дыла эм Элбрусну къо-
руулаучуларыны эсгер-
тмесине гюлле салгъан-
дыла, Уллу Ата журт 
урушда Хорлам ючюн 
жанларын бергенлеге 
баш ургъандыла. 

Къазауатны жылларында 
душман Шимал Кавказгъа 
жетген эди. 1943 жылда  
совет аскерле гитлерчиле-
ни «Эдельвейс» къауумун 
Элбрусну тийрелеринден 
жокъ этгендиле. Къанлы 
атышыуну кезиуюнде аскер-
чиле жигитликни  юлгюсюн 
кёргюзтюп, фашистлени 
Кавказны ауушларында 

тыйгъандыла. 242-чи диви-
зияны альпинистлери уа, 
Элбрусха чыгъып, гитлер-
чиле аны тёппелеринде ор-

натхан байракъланы энишге 
атхандыла. 

Минги тауну этеклеринде 
баргъан къазауатда кёп со-

вет солдат  къырылгъанды. 
Болсада ала душманны 
жолун тыйгъандыла,

– Кавказны къоруулаучу-

ларыны хурметине салынн-
ган  эсгертмеге къалай кел-
мей къаллыкъ эдик. Мамыр 
жашауубузну сакълагъанла 
ёмюрлюк болгъандыла. 
Бюгюнлюкде тарыхыбызны 
жангыдан жазаргъа кюреш-
генле бардыла, болсада ол 
къазауатны ветеранлары  
кертиликни сакълайдыла, 
– дегенди Къырал Думаны 
комитетини башчысы Ярос-
лав Нилов.

– Элбрусну азатлагъан 
совет аскерчилеге баш 
урабыз. Аланы атлары эс-
гертмеге жазылыпдыла,  
бизни эм келир тёлюлени 
жюреклеринде ёмюрлюк 
болгъандыла, – дегенди 
Татьяна Егорова. 

Депутатла аскерчилени 
хурметлерине бир минут 
шумсуз тургъандыла эмда 
эсгертмеге гюлле салгъан-
дыла. 

Парламент

Жигитлени атлары – бизни эм келир тёлюлени жюреклеринде

Халкъла аралы кёрмючде 
атларын айтдыргъандыла

Къабарты-Малкъар Республиканы жа-
мауатыны социал къоруулау системасыны 
хурметли ишчилери бла ветеранлары! Битеу 
жюрегимден сизни профессионал байрамыгъ-
ыз бла алгъышлайма!

Халкъны социал жаны бла къоруулау 
бёлюмде башха-башха усталыкъланы адам-
лары ишлейдиле. Алай аланы барын да бир 
магъаналы зат бирикдиреди – жандауурлукъ, 
къайгъырыулукъ эм инсаннга сюймеклик, 
къыралдан эм жамауатдан энчи болушлукъ 
излегенлеге уллу кёллю болмаулукъ. 

Сиз хар кюнден да эс буруп тургъанланы 
араларында абадан тёлюдю, къарар керек-
ли адамладыла, кёп сабийли юйюрледиле 
эм ата-аналары къарамай къойгъан сабий-
ледиле. Сизни хайырыгъыздан кёпле кеси 
кеслерине ышанып тебирейдиле, толу жа-
шау этерча онглагъа чыгъадыла эмда халкъ 

арасында кеслерин толу эркинли инсанлача 
сезип башлайдыла.

Халкъгъа жарагъан ишигиз, профессионал 
борчугъузгъа кертилигигиз, огъурлугъугъуз 
эм къайгъырыулугъугъуз ючюн ыразылыгъымы 
билдирирге излейме.

Бюгюнлюкде социал ишчилени алларында 
энчи аскер операциягъа къатышханлагъа 
эм аны ветеранларына, аланы юйюрлерине 
болушлукъ бла байламлы жангы магъаналы 
эм жууаплы борчла турадыла. Аланы да тий-
ишли даражада толтурлугъугъузгъа толу ыша-
нама, сизни низамыгъыз, иш кёллюлюгюгюз, 
жарсый билгенигиз ёз Къабарты-Малкъарда 
жашагъанланы игиликлерине къуллукъ эте-
рикдиле.

Битеу жюрегимден сизге саулукъ-эсенлик, 
огъурлулукъ, жетишимле эмда бар игиликле 
тежейме.

Къабарты-Малкъар Республиканы Башчысы К.В. Коковну 
Социал ишчини кюню бла

А Л ГЪ Ы Ш Л А У У

Усталыкъларын 
кёргюзтгендиле, шуёх да болгъандыла

Тюзлюкню жолундан 
таймагъан 

 Шагъырейлениу

Кёп болмай КъМР-ни са-
улукъ сакълау министри 
Рустам Калибатов, аны 
орунбасары Марат Кармов, 
жамауатны саулугъун сакъ-
лауну, медицина аналитика 
эм информация технологи-
яланы арасыны таматасы 
Елена Кодзокова ишчи жоло-
учулукъну чеклеринде Крас-
ноярск крайда болуп, кол-
легаларыны жетишимлери 
бла шагъырейленнгендиле. 
Ала анда Медицина инфор-
мация-аналитика арасында 
(ККМИАЦ) эм Россейде эм 
иги кёп функциялы медицина 
учрежденияладан бирине са-
налгъан клиника больницада  
болгъандыла.

Эки кюнню ичинде къонакълагъа 
«мастер-классла» бардырылгъан-
дыла. Медикле Красноярск  крайны 

клиника больницасыны мурдорун-
да Росздравнадзорну излемлерине 
эм башха мардалагъа келиширча 

качествону къалай тюрлю игилен-
дирирге боллугъуна юйреннгенди-
ле. Терк болушлукъ тапдыргъан 

службаны эм башха бёлюмлени да 
ишлери бла шагъырейленнгендиле.  
Ол санда саусузну эсепге тюшю-

рюуден башлап багъыугъа дери 
жумушланы толтургъанларына 
тынгылы эс бургъандыла.  

Красноярск крайны медиклери 
тюрлю-тюрлю аурууладан бакъгъан 
бёлюмлени ишлерин кёргюзтген-
диле эм жетишимлерин да ачыкъ-
лагъандыла. 

Къабарты-Малкъарны келечи-
лери Красноярск  крайны саулукъ 
сакълау министрини орунбасары 
Сергей Евминенко, ККМИАЦ-ни 
таматасы Роман Гараев эм, тюрлю-
тюрлю специалистле бла тюбешип, 
байламлыкъда ишлерге келишген-
диле. Ол санда медицина жаны бла 
информация системаланы сингди-
рирча, врачха жазылыу амалланы 
игилендирирча, саусузланы учуз 
дарманла бла жалчытырча, «112» 
«къызыу ызны» тири хайырланыр-
ча, документлени электрон халда 
бардырырча, саусузла бла тюзюн-
лей байламлыкъ жюрютюрча эм 
башха жумушланы юслеринден да 
толу билгендиле. 

КУРДАНЛАНЫ Сулейман. 

Къоркъуусузлукъ

Эл мюлк

Ахыры. Аллы 1-чи бетдеди. 

Мадар

«Ана тилибиз бек уллу бай-
лыкъ болгъанын ангыларгъа, 
аны сакъларгъа айнытыргъа 
керекбиз. Тилибизни билген  
кесине  къайда да  сёз нёгер 
тапмай къаллыкъ тюйюл-
дю. Илму тинтиулеге кёре,   
къарачай-малкъар тили-
биз буруннгу тюрк тиллени 
мурдорун салгъанды. Аны 
себепли биз айтханны бирси 
тюрк миллетле игирек ангы-
лайдыла, ала жашамагъан  
дунияда бир жер жокъду.

Бир шартны юлгюге кел-
тирейим: Стамбулда тюрк 
миллетлени битеудуния ку-
рултайында мен салам бер-
генден сора: «Энди андан 
ары хапарымы орус тилде   
бардырайым да, тилманч 
а кёчюрюр», – дегенимде, 
жыйылыуну къурагъанла 
къоймагъан эдиле. «Кесин-
ги тилингде сёлеш, биз аны  
ангылайбыз», – дегендиле. 

Дагъыда бир юлгю: Къы-
тайны  Уйгъур автоном тийре-
синде бизни буруннгу «Минг 
Будда» деген музейге эл-
тедиле. Анда  нёгерлерим 
орусча бир зат сорсала, Ле-
нинградда университетни 
бошап кетген къытайлы шуё-
хум, профессор Ху Дзи Дзин 
къытай тилге, башха адам 
а уйгъур тилге кёчюрюп, 
артха жууапны да биягъы 
къытай тилге, андан сора уа 
орусчагъа кёчюрюрге керек 
болуп, ушагъыбыз къыйын 
баргъанды. Мен ол музейни 
таматасы айтханны ангы-
лап, аны бла тауча сёлешип 
башлайма. Нёгерлерим, къо-
накъбайларыбыз да  ушагъ-
ыбызгъа уллу сейир этип 
тынгылагъандыла.   

Экинчи кюн Уйгъурстанны 
таматасы къууанчлы ингирде 
мени «тил къарындашым, дин 
къарындашым» деп, жанына 
олтуртуп, энчи багъалагъан 

эди. Мен Къыргъызстанда Ис-
си-Кёлню боюнунда ёсгенме, 
алай анда къыргъызлыланы 
тиллерин, уйгъурлуланыкъын-

дан эсе къыйыныракъ ангы-
лай эдим.  Мени оюмума кёре, 
Тянь-Шань тауну этеклеринде 
жашагъан миллетлени бары-
ны да тиллери биздеча бурунн-
гу халда сакъланнгандыла.

Бу шартланы юлгюге кел-
тиргеними магъанасы – ана 
тилибиз, туугъан жерибиз, 
эрттеден келген адетлерибиз, 
тёрелерибиз,  тепсеулерибиз, 
жырларыбыз, хантларыбыз 
да бек аламатдыла. Сёзсюз, 
алагъа тёгерекдегиле, узакъ-
дагъыла да сукъланнганла-
рын букъдурмайдыла, юлгю-
ге да аладыла, кёп миллет 
хазнабыз бла хайырланнган 
да этедиле. Нарт таурухлары-
быз, ёзден адетлерибиз, эжиу 
жырларыбыз, тепсеулерибиз,  
миллет ашарыкъларыбыз 
кенгден-кенг жайыла бар-

гъанлары да ёхтемлендире-
ди.  Аланы кесибиз сакълама-
сакъ,  киши да къайгъырмаз. 

Бюгюнлюкде ёмюрледен 
келген багъалы тилибизде, 
китапланы санамасакъ, жан-
гыз бир «Заман» газет бла 
эки журнал – «Минги тау» 
эмда «Нюр» – чыгъадыла. 
Алада ишлеген журналист-
лерибиз бла жазыучулары-
быз халкъыбызны жашауун, 

адетин, тарыхын да, дунияда 
не тюрлю жангылыкъ болгъа-
нын тынгылы ачыкълайдыла, 
айтхылыкъ адамларыбызны 
танытадыла, унутула баргъан 
сёзлерибизни эсге саладыла. 
Аны себепли «Заман» газет 
бла журналларыбыз хар мал-
къар эмда къарачай юйюрде 
болургъа керекдиле. Къара-
чайлыла басмалагъан газет, 
журналланы Малкъарда, биз-
никилени да алада жайыуну 
тюзге  санайма.

Мен акъыл этгенден, тили-
бизге юйретиу хар таулу атаны 
бла ананы жууаплы эмда 
сыйлы  борчуду!»

ХОЛАЛАНЫ Марзият 
жазып алгъанды.

СУРАТДА: Магомет туудугъу 
Айиша бла.

Бу кюнледе Россейде талай регионда сидр 
ичип бир ненча адам ёлгенини юсюнден 
эшитмеген адам хазна болмаз. Уулу ичгини 
«Анди» предприятие чыгъаргъанды. Ол Са-
мара областьда Эски Буян элде орналады.

Бу бозача затны ичиу неге келтирирге 
боллугъун кесигиз да кёре болурсуз, алай 
дагъыда Роспотребнадзорну Къабарты-
Малкъарда Управлениясы сизни бек сакъ 
болургъа чакъырады! Аны специалистлери 
шёндю тинтиуле бардырадыла, республика-
ны тийресинде аллай сидр сатыла эсе излей-
диле. Тюкенлеге, сатыу-алыу бла кюрешген 
хар кимге да «Мистер Сидр» продукцияны 
адамлагъа сатыуну мычымай тыяргъа буй-
рукъ бериледи!

Хурметли жамауат! Бу затны къайда да 
алып къоймагъыз, бютюнда ичмегиз. Аны 
сатыуда кёрсегиз а, Роспотребнадзоргъа 42-
03-32, 40-38-99, 42-16-64 телефон номерле-
ден бири бла олсагъат сёлешип билдиригиз.   

Бизни корр.

Нальчикде кёп профильли  сабий 
клиника араны хирургия мекямына  
тынгылы ремонт этип бошай тура-
дыла. Мында кёп тюрлю бёлюмле 
ишлерикдиле, 200 саусузгъа  жерле 
къураллыкъдыла. Ол санда кюндюз 
стационарда бир жолгъа 31 адам-
гъа ундурукъла салынырыкъдыла. 
Алагъа билимли специалистле бийик 
технологиялы медицина болушлукъ 
тапдырлыкъдыла. Алгъаракълада уа 
къыйын операцияла этдирир ючюн  
федерал медицина аралагъа барыр-
гъа керек эди. 

 

Бюгюнлюкде Нальчикде  Аллерголо-
гия эмда иммунология арада сынамлы 
специалистле урунадыла. Ала респу-
бликада жашагъанладан тышында, 
башха саусузлагъа бютюн къыйматлы 
дарманла эм амалла бла багъадыла. 
Борчлу халда медицина страхование по-
лислери (ОМС) болгъан инсанла стаци-
онарда кеслерине хакъсыз къаратыргъа 
боллукъдула.  

Алай бла былтыр арада Къабарты-
Малкъарда жашагъан  20 мингден ас-
лам  адамгъа эм тыш регионладан да 
тёрт мингден аслам саусузгъа медицина 
болушлукъ берилгенди. 

Бюгюнлюкде Республикалы кёп 
профильли сабий клиника арада, 
Нальчикде он поликлиникада, рай-
онла аралы больницаланы сабий эм 
педиатрия  кабинетлеринде гитчеле-
ге медицина болушлукъ бериледи. 
Андан сора да, «Звёздочка» реаби-
литация арада санатор-багъыу жаны 
бла иш тынгылы бардырылады.  

Гитче саусузлагъа медицина бо-

лушлукъ тийишли халда берилирча 
медицина учрежденияла жангы из-
лемлеге кёре жангыртыладыла.  Алай 
бла сабий клиника арада (РДКМЦ) 
бюгюнлюкде жыйырма тюрлю ауру-
удан багъарча онгла къуралгъанды-
ла. Жууукъ заманда анга тынгылы 
ремонт этилип бошаллыкъды. Ол 
Шимал-Кавказ федерал округда 
бийик квалификациялы болушлукъ 
тапдыргъан эм уллу учрежденияладан 
бири  боллукъду.    

Аны бла бирге бусагъатда Терк рай-
онну ара больницасында,  Нальчикни 
2-чи номерли сабий стационарында 
эм  4-чю номерли поликлиникада да 
тынгылы ремонт ишле барадыла.  

Алгъаракъда Нальчикни 1-чи но-
мерли сабий поликлиникасы,  Май 
эм Бахсан районлада стационарла да 
жангыртылгъан эдиле.  

Энди Россей Федерацияны инсан-
лары Борчлу халда медицина страхо-
вание полисни (ОМС)  кеслерине эм 
сабийлерине «Госуслуги» порталда 
жарашдырыргъа боллукъдула. Ол 
себепден аны къагъыт эмда пластик 
тюрлюлерин биргелерине жюрютюрге 
тюшерик тюйюлдю.

 Алай бла саусуз врачха келген за-
манда неда поликлиникагъа эсепге 
тургъанда да, электрон полисни  
телефонунда кёргюзтюрге эркинди. 
Анга кёре керек шартла адамны «энчи 
кабинетинден» алынырыкъдыла.

Электрон полис къоллу болур ючюн  
«Госуслуги» порталда регистрацияны 
ётерге керекди, аны номери «энчи 
кабинетде» алгъадан белгили эсе 
уа, тарихли документ кеси аллына 
чыгъарыкъды.

Бусагъатха дери полис алмагъан 
адам ол электрон халда берилирча 
эталлыкъды. Ол бир кюнню ичинде 
хазыр боллукъду. 

 
МАГОМЕТЛАНЫ Сулейман. 

Ючюнчю номерли школда 
ишле ахыр кезиуюне жет-
гендиле. Специалистле аны 
башын, терезелерин, эшикле-
рин, дагъыда жылыу эмда суу 
бла жалчытхан быргъыларын, 
башха коммуникацияларын 
алышхандыла. Шёндю уа ото-

уларында сюртюу-бояу ишле 
бла кюреше турадыла.

Лицейде уа этер зат энтта 
да кёпдю. Жыйырма жыл 
мындан алгъа аны къатында 
юч къатлы къошакъ мекям 
сюеген эдиле да, бюгюнлюкге 
ол саулай жангыртылгъанды. 

Дагъыда эки спорт залда ма-
дар этилгенди.

Баш мекямда уа отоула-
да ремонт къыстау барады. 
Къурулушчула аны тыш къа-
быргъаларын да жангыртып 
башлагъандыла. Энтта да 
ашханада, экинчи спорт зал-
да кюреширге керекди.

Анзор Езаов подряд ор-
ганизацияны башчысына 
ишлени барын да белгиленн-
ген замандан кеч къалмай 
тамам этерге кереклисин эсге 
салгъанды. Объект хайыр-
ланылыргъа быйыл биринчи 
августда берилирге керекди.

УЛБАШЛАНЫ Мурат 
хазырлагъанды.

Къырал Думаны депутаты Виктория Родина, КъМР-
ни жарыкъландырыу эмда илму министри Анзор 
Езаов бла бирге Терк районнга барып, анда орта 
школланы жангыртыу къалай баргъанына къарагъ-
андыла. Районну жер-жерли администрациясыны 
башчысыны къуллугъун толтургъан Аслан Хуштов 
бла бирге ала Терк шахарда биринчи номерли лицей-
де эмда ючюнчю номерли мектепде болгъандыла. 
Къонакъла бюгюнлюкге этилген ишлеге кёз жетдир-
гендиле, учрежденияланы эмда подряд организация-
ланы башчылары бла да сёлешгендиле.

«Тауча билген кесине 
къайда да сёз нёгер табарыкъды»

 Къырал Думаны комите-
тини башчысыны биринчи 
орунбасары, «Россейни из-
леу къымылдауу» биригиуню 
жууаплы секретары Елена 
Цунаева Элбрус районну 

бла Къабарты-Малкъарны 
жамауатына Ата журтубузну 
къоруулаучуларына этген 
хурметлик ючюн ыразылыгъ-
ын билдиргенди. 

Ол быйыл Къабарты-
М а л к ъ а р  б л а  Н а л ьч и к  
душмандан эркин этил-

генли эмда Кавказ ючюн 
къазауатха 80 жыл толгъа-
нын эсгертгенди. Элбрусда   
аскерчилени ёлюклерин 
излеу жумушла къурал-
лыкъларын эмда тёрелиге 
айланнган «Заоблачный 
фронт» фестиваль бар-

дырыллыгъын да белги-
легенди депутат. Анга уа 
республиканы излеучю-
лери бла бирге къыралны  
20 регионундан отрядла 
къатышырыкъдыла. 

– Бу къууанчланы бирге 
белгилерикбиз. Биз мамыр 

жашауубузну къоруулагъан-
ланы эсибизде тутабыз, –  деп 
къошханды Елена  Цунаева.

Эсгериу  жумушлагъа 
«Юнармия» битеуроссей 
аскер-патриот къымылдауну 
регион бёлюмюню келечиле-
ри да къатышхандыла.

Жигитлени атлары – бизни эм келир тёлюлени жюреклеринде

Ахматланы Элдар бла Ан-
джела он сабий ёсдюредиле: 
алты къызны бла тёрт жаш-
ны. Таматала ишге жюрюй-
дюле, школчула да бардыла.

Юйюрню башчысы Элдар 
энчи предпринимательди, 
Анджела уа сабийлеге къа-
райды, аланы окъутады, ата-
бабаларыбызны тёрелерине 
юйретеди. Ол 2022 жылда   
РФ-ни Президентини Ука-
зы бла «Жигит ана» деген 
сыйлы атха бла майдалгъа 
тийишли болгъан тогъуз 
тиширыуну арасында бол-
гъанын да айтырчады. 

Татьяна Егорова Ахматла-
ны юйюрде сюймеклик, бир 
бирге хурмет сезилгенине 
эс бургъанды эмда жети-
шимли, намыслы сабийле  
ёсдюргенлери ючюн ыразы-
лыгъын билдиргенди. 

– Юйюр – нени да мурдо-
руду. Сизнича ариу юйюр-
леге миллетни байлыгъы 
деп да аны ючюн айтадыла. 
Россейде, республикада 
быллай юйюрле не къадар 
кёп болсала, къыралыбыз 

ол къадар кючлю, деменги-
ли да боллукъду. Намыслы 
сабийле ёсдюргенигиз ючюн 
ыразылыгъымы билдирирге 
сюеме. Ол къыйын борчду, 
алай сиз аны бет жарыкълы 

толтурасыз, сау болугъуз, –
дегенди Татьяна Борисовна. 

Къырал Думаны коми-
тетини башчысы Ярослав 
Нилов а жаш адамла быллай 
юйюрледен юлгю алыргъа  
кереклисин чертгенди. 

– Мында аламат, къонакъ-

бай, чомарт адамла жашай-
дыла. Юйюрню башчысы 
таулуду, юй бийчеси уа –
къабартылы, алай мында 
миллетчилик бла байламлы 
даулашла жокъдула. Быллай 

кючлю юйюрледе сабийле 
адепли болуп ёседиле,   ала-
ны юслеринден жамауатха 
билдирирге керекди, – де-
генди ол.

Комитетни башчысыны 
орунбасары Елена Цунаева 
уа КъМР-де кёп сабийли 

юйюрлеге не себеплик этил-
генини  юсюнден айтханды.

– Федерал ара бла бир-
ге регионла кеслери да  
къайгъыргъанлары магъ-
аналыды. Бу юйюрде уа 

сабийле насыплыдыла, та-
матала вузлада окъуйдула, 
кичилени да жашаугъа кёз 
къарамлары къуралгъанды. 
Бюгюн ала бла танышха-
ныма бек ыразыма. Мында 
ырахатлыкъ, ариулукъ, хур-
метлик сезиледиле, – де-
генди ол.

Депутатла саугъасыз кел-
мегендиле: юйюрге ноутбук 
эм татлы ашарыкъла келтир-
гендиле. 

Ахматлары къонакълагъа 
ыразылыкъларын билдир-
гендиле. Анджела уа на-
сыплы юйюрню жашырын-
лыкъларыны юсюнден айт-
ханды: 

– Сабийге салыннган 
къыйын аны жылыулугъу, 
сюймеклиги, жетишимлери 
бла да артха къайтырыкъды. 
Хау, ал заманда бир кесек 
жунчургъа да тюшгенди, 
алай аягъы юсюне бол-
гъанлай, таматала кичилеге 
къарап, ахшы юлгю кёргюз-
тюп, бек  болушхандыла. 
Къыралдан  да бизнича кёп 
сабийли юйюрлеге къайгъ-
ырыулукъ  сезиледи, – де-
генди ол. 

Депутатла Ахматланы юй-
юрге саулукъ, къолайлыкъ, 
насып тежегендиле. 

КъМР-ни Парламентини 
пресс-службасы.

Адепли юйюр – миллетни байлыгъы
РФ-ни Къырал Думасыны Урунуу, социал 

политика эм ветеранланы ишлери жаны бла 
комитетини депутатлары КъМР-де ишчи жо-
лоучулукъларыны кезиуюнде Элбрус районда 
болгъандыла. Ала КъМР-ни Парламентини баш-
чысы Татьяна Егорова бла Бедикде Ахматланы 
юйюрлерине къонакъгъа баргъандыла. 

 Саулукъ сакълау

Республиканы Эл мюлк ми-
нистерствосунда айтханла-
рына кёре, урлукъ себиу бу 
кюнледе бошалгъанды. Быйыл 
мирзеулюк битимле 220 минг 
гектарда ёсдюрюллюкдюле. 
Озгъан жылны кёрюмдюсю 
хазна тюрленмегенди, алай 
дагъыда жазлыкъла эмда 
къудору асламыракъ жерни 
аладыла – 160 минг гектарны. 
Кёбюсюне уа (142 минг гектар-
гъа) нартюх салынады.

Белгилисича, жерге жыл 
сайын къайтарып бир затны 
салып турургъа жарамайды. 

Анга кёре быйыл жаулу битим-
ле, ол санда чёплеу, азыракъ 
салынырыкъдыла: экилери да 
26 минг гектарда.

Кёгетле эмда картоф а, оз-
гъан жылдача, 16,8 эм жети 
мингишер гектарда ёсдюрюл-
люкдюле. Он минг гектар а 
мал ашха жараулу битимлеге 
бёлюнеди.

Бюгюнлюкде арендаторла 
сабанлада заранлы битимлени 
къырыу бла кюрешедиле.

УЛБАШЛАНЫ Мурат
 хазырлагъанды.

Урлукъ себиу 
бошалгъанды

Ангылатыу

Бизни къыралда жашагъан 
муслийманла быйыл хажиге 
эски тыш къыраллы паспорт-
лары бла да барыргъа бол-
лукъдула. Аллай эркинлик 
Сауд Аравияны посольствосуну 
быйыл 14 апрельде чыкъгъан 
билдириуюнде жазылгъаннга 
кёре бериледи, дегендиле 
Къабарты-Малкъарда МФЦ-ны 
пресс-службасындан.

Сёз болжалы тауусулгъан 
угъай, хайырланыу кезиую беш 
жыл бла чекленнген паспортну 
юсюнден барады. Эсге сала 
айтсакъ, 2014 жылдан башлап 
Сауд Аравиягъа хаж къылыр-
ча барыргъа тебирегенледен 
жаланда биометрия паспорт 
изленеди. Алай Россейде ком-
панияланы тилеклери бла ол 

чеклениу кючюн тас этген-
ди: энди ары тебирегенлени 
къолларында тыш къыраллы 
паспортлары жангы неда эски 
тюрлюлеринден болургъа бол-
лукъдула. Быйыл хаж къылыу 
26 июньда башланады эм би-
ринчи июльгъа дери барады.

Тыш къыраллы паспортну 
эски (5-жыллыкъ) тюрлюсюн 
МФЦ-ны къайсы бёлюмюнде 
сюйсегиз да жарашдырыр-
гъа боллукъсуз. Адамлагъа 
таплыкъгъа деп бу жумуш-
ха 8(800)100-32-82  телефон 
номер бла  сёлешип неда 
мфцкбр.рф сайтха кирип ал-
лындан жазылыргъа жарайды.

ОМАРЛАНЫ Мурат 
хазырлагъанды.

Эски паспорт да 
жарарыкъды   

Россейни эмда КъМР-ни илмусуну сыйлы къул-
лукъчусу  Абшаланы Тахирни жашы Магомет «За-
ман» газетни, «Минги-Тау» эмда «Нюр» журналланы 
дайым да окъуучусуду. Ол алагъа жаздырмай бир 
заманда да къалмагъанды. Газетлеге бла журнал-
лагъа жаздырыу баргъан кезиуде, биз, анга тюбеп, 
оюмун соргъанбыз да, аны басмалайбыз.

8 июнь – Социал  ишчини кюню

Газетде ишлеген жылла-
рымда кёп социал ишчилени 
юслеринден жазаргъа тюш-
генди, алай барысындан да 
бек эсимде къалгъан Огъары 
Малкъардан Геляланы Лиза-
ды. Ол къалай къаты ишлеучю 
эди, жаннетли болсун! Наль-
чик шахарда Абаданланы эм 
сакъатланы интернатына уллу 
жюкле ташыгъан машинада 
ящикле бла алмала, машокла 
бла картоф элтиучю эди. Мал-
къарлыла тирликден юлюш 
жюрек ыразылыкълары бла 
чыгъара эдиле. Ол жандау-

урлукъ ишле элде жамауатны 
кючлендиргендиле, бирлеш-
диргендиле. Геляланы Лиза 
къарагъан къартларына хар 
юйюнде этилген ашдан жылы-
лай юлюшлерин жетдире эди. 
Халаллыгъы чексиз эди  аны.

Бюгюнлюкде битеу да тау эл-
леде да бардыла социал  иш-
чиле. Къашхатауда Комплекс 
реабилитация араны башчысы 
Улбашланы Алина билдиргенн-
ге кёре, ала къарагъан адам-
ларына юйлерин жыяргъа, 
аш-суу этерге, тюкенледен 
керекли затланы алыргъа болу-
шадыла. Тюзюнлей пенсиягъа 
бир сомла къошулгъанлай 
окъуна, пенсиячыла сёлешеди-
ле, алагъа болумну Комплекс 
реабилитация араны специ-
алистлери ангылатадыла. 

Нальчик шахарда уа болуш-
лукъ керекли адамланы саны 
жылдан-жылгъа ёсюп барады. 
Нек дегенде жаш адамла иш 
излей кетедиле, аланы абадан 

аталары – аналары уа къартая, 
ауруй, жангыз кеслери къа-
ладыла. Жарсыугъа, кёпле 
социал  ишчилени юслерин-
ден билмей, жууукъларын а 
къыйнаргъа сюймей, кюнден- 
кюннге жунчуйдула.

КъМР-ни Урунуу эм социал 
къоруулау министерствосуну 
Нальчик шахарда Жамауатха 
социал жаны бла къарагъан 
арасыны башчысы Къазийла-
ны Зарема аллай бир адамны 
юсюнден хапарлагъанды: 
«Озгъан жылны февралында 
бизге бир къарт сёлешеди. 

Ол фатарындан къыйналып 
чыкъгъанын айтады: сырт 
сюеги аурута эди. Комиссия 
барады юйюне. Анда уа бол-
гъан кир, ийис. Жууаргъа 
къоймай эди алгъа. Бираз 
бизге юйреннгенинден сора, 
фатарында жыйылып тургъан 
кир-кипчикни кетеребиз. Кюн 
сайын анга жылы аш келти-
рилип турлугъун ангылатабыз. 
Ызы бла бу аппагъа саулугъун 
тинтирге, багъылыргъа да 
болушханбыз. Жылла бла 
фатарындан чыкъмай, ачдан 
къыйналып тургъан къарт бю-
гюнлюкде арбазгъа да чыгъ-
ады, адамла бла сёлешип да 
башлагъанды, кирсиз юйюнде 
кюн сайын жылы ашы-сууу 
барды». 

Бюгюнлюкде Нальчикде 
орналгъан арада жюз бла бир 
адам ишлейди, аладан къыркъ 
бла экиси социал ишчиледиле. 
Ишге алына туруп, тюзюнлей 
социал иш бла диплом из-

ленмейди, алай артда ишчиле 
курслада окъуйдула. «Социал 
иш жаны бла бийик билимлери 
болгъанла да бардыла арабыз-
да. Аладан башхала билмеген 
затларын сорадыла, бир бири-
бизге билеклик эте ишлейбиз, 
– дегенди Къазийланы Зарема. 
– Иш хакъыбыз, орта эсеп бла 
алсакъ, 26913 сом болады. 
Шёндю тёрт жюз адамгъа къа-
райбыз. Хар штатда ишчибиз 
он адам ючюн жууаплыды».

Социал ишчиле аш-суу, дар-
манла  сатып алыргъа болуша-
дыла, юйню жыядыла, тизгин 
саладыла, дагъыда ушакъла 
бардырадыла… Хау, кёп къарт-
ла сёз айтыргъа адамлары 
болмай къыйналадыла. 

Хар ыйыкъдан арада этилген 
иш сюзюледи. Социал  ишчи, 
ингирде заведующийине сё-
лешип, не зат тамамлагъанын 
айтады. Аланы хар бирини 
энчи дневниклери барды, ала-
да да битеу этген жумушларын 
жазадыла. Жумушла бары-
сы да хакъсыз тюйюлдюле, 
бирлери ючюн ахча тёлерге 
керекди. Акъылбалыкъ бол-
магъанлагъа неда урушлада 
сакъат болгъанлагъа эм ай 
сайын тюшген файдалары 
бек аз болгъанлагъа битеу жу-
мушла да хакъсыздыла. Алай 
законда жазылгъан ёлчемден 
эсе кёп ала эсе адам, ара 
этген жумушла ючюн тёлерге 
тюшерикди. 

Кёп къартлагъа юристлени 
болушлукълары да керек 
болады. Ала юйлерин зама-
нында осуят этерге сюедиле, 
кёпле мюлклерин акъыллары 
жеринде болгъан заманда 
сабийлерине тенг юлеширге 
сюедиле. «Социал такси» да 
барды арада. Андан сора да, 
тёшекден турмагъанлагъа 
къарагъан служба да ачыл-
гъанды. Нальчик шахар округ-
да жашагъанла бу номерле 
бла сёлешип, толу  хапар  
билирге боллукъдула: 8(8662) 
40-19-72, 40-51-96.  Шабат 
эм ыйых кюнле арада солуу 
кюнледиле. 

БАЙСЫЛАНЫ Марзият. 
Суратла авторнудула.  

Поэтни туугъан кюню рос-
сей поэзияны энчи байра-
мына саналады. Аны эсгере, 
уллу къыралыбызны не узакъ 
этегинде да окъуучула аны 
эсгертмелерине барадыла, 
назмуларын окъуйдула, гюлле 
саладыла.

Нальчикде да 6 июньда Пуш-
кин атлы орамда поэтни эсгер-
тмесини къатына аны къанатлы 
сёзюн багъалагъан талай адам 
– жазыучула, журналистле, 
устазла, окъуучула, китапха-
начыла, башха жамауат да 
келгендиле. Жыйылыуну ишин 
шахарда ара библиотека систе-
маны ишчилери элтгендиле.

Биринчи сёз Китапланы 
сюйгенлени республикалы би-
ригиуюню директору Наталья 
Шинкаревагъа берилгенди. 
«Дуния атын сый бла айтхан, 
бир башха назмучугъа, жа-
зыучугъа ушамагъан, орус 
поэт Александр Пушкин, гит-
челеге, уллулагъа да бирча 
аламат жазгъанды, дунияда 
жашагъан адамла, сыфатла-
ры, тиллери, динлери да бирге 
ушамагъанлыкъгъа, бары 
да аны окъуйдула, биледиле, 
сюедиле. Аны туугъан кюню 
орус тилни байрамы бла бир 
болгъаны бек ахшы белгиди. 
Орус тил кёп миллетлени 

бир этеди. Поэзияны закийи 
Александр Пушкин да аны бла 
бирге», - дегенди ол.

Ызы бла назмучу Мусука-
ланы Сакинат сёлешгенди. Ол 
поэтни Кавказгъа келгенде, 
таула илхам берип жазгъан 
чыгъармаларында бизни ти-

нибиз болгъанын, ол къурман 
байрамны «Бахчисарай фон-
танында» суратлагъанын да 
эсгертип, малкъарлы эм къа-
бартылы жазыучула аны устаз-
ларына санагъанларын, аны 
140-жыллыкъ юбилейине атап, 
эки китап чыгъаргъанларын, 
орамгъа, школлагъа да аны 
атын атагъанларын эсгертген-
ди. Ол Пушкинни Къулийланы 
Къайсын да айырып сюйгенин, 
жарыкъ, къыйын кюнюнде да 
аны излегенин айтханды.

КъМР-ни халкъ поэти Беп-
пайланы Муталип Пушкинни 
акъ сёз бла, къара сёз бла 
жазгъанлары, драматургия 
ишлери да ёмюрледе эски 
болмагъанларын чертгенди. 
«Хар кимни да кесини Пуш-
кини барды», - деп, Муталип 
поэтге аталгъан эки назмусун 
окъугъанды. 

Андан сора Александр Пуш-
кинни назмуларын сабийле 
айтхандыла. Аланы арала-
рында хасаниячы эгешчикле 
Бёзюланы Лейля, Айла эмда 
Зухура поэтни «Солтан пат-
чахны юсюнден жомагъын», 
сахна оюнча, хангоша кийим-
ле да кийип, эшиу эте, ийире, 
рольла бла ойнагъандыла. 
Акъ-Суудан Кючмезланы Али-
хан, Аушигерден Башийланы 

Саида, Нальчикден Кантемир 
Шарибов, Дамир Аришев, 
Аделина Шарибова, Илина  
Домбирова эм башхала бол-
гъандыла. Виталий Дьяченко 
а кесини «Поэт» деген назму-
сун айтханды.

КъМР-ни Къырал архивини 

баш специалисти  Казбек  
Небежев А. Пушкинни жаша-
уундан эм чыгъармачылыкъ 
ишинден тынгылы хапар бил-
диргенди. Андан сора жыйыл-
гъанла поэтни эсгертмесине 
гюлле салгъандыла. Ара мо-
дель китапхананы ишчилери 
ары келгенлени аланы библи-

отекаларында поэтни жомагъ-
ына кёре салыннган «Руслан 
и Людмила» деген киногъа 
къараргъа чакъыргъандыла.

Аллай байрамла республи-
каны башха китапханаларында 
да баргъандыла. Ол санда 
Т. Мальбахов атлы къырал 
миллет библиотекада да. Анда 
уллу поэтни туугъан кюнюне 

аталгъан ишле бу атла бла бел-
гиленнгендиле: «Пушкинни жо-
макъларына жортууул», «Мен 
энтта да Пушкинни окъуйма», 
«Пушкинни ажайып къыралын-
да», «Орус тил, бийик орус сёз, 
биз сизни сакъларыкъбыз»…

Бу жол ары «Кюн шахар» 
сабий чыгъармачылыкъ ака-
демияны кёп профильли жай 
лагеринден келгендиле са-
бийле. Ала, уллу поэтни чыгъ-
армачылыгъын тинте, кёп 
жерледе тохтап, эслеринде 
къалгъан затланы сюзгенди-
ле. Аны жашауундан сейир 
шартла айтхандыла. Сабий-
лени бир къаууму Пушкинни 
жигитлерича кийинип келген 
эдиле. А. Пушкинни чыгъар-
мачылыгъын эм жашау жолун 
ким иги билгенин а эришиуле 
кёргюзтгендиле. 

Жыл сайын болуучусуча, 
Нальчикде Б. Пачев атлы 
республикалы библиотеканы 
ишчилери да «Александр 
Пушкинни бирге окъуйбуз» 
деген ат бла  закий поэтни 
туугъан кюнюн эмда орус 
тилни байрамын бардыр-
гъандыла. Аны ишин ол 
китапхананы ишчиси Лариса 
Яхтанигова элтгенди. Къу-
уанчлы жыйылыугъа Наль-
чик шахарны школларыны, 
ол санда 65-чи номерли 
прогимназиясыны  окъуу-
чулары, китапхананы шуёх-
лары, «Жашау школу» атлы 
сабийлени эм жаш тёлюню 
айнытыугъа аталгъан арагъа 

жюрюгенле да  келгендиле. 
Ары келгенле назмула, ха-

парла  айтхандыла, «Пушкинни 
сёнгмезлик сёзю», «Заманны, 
кенгликни ичлери бла Алек-
сандр Пушкиннге…» дегенча 
эришиулеге къатышхандыла. 
Гитче окъуучула уа «Сюйген 
жомакъларыбызны ызларын-
дан» деген энчи мюйюшге 
сейирсинип къарагъандыла. 

Библиотеканы таматасы 
Светлана Хатуева: «Не къадар 
заман оза барса да, Россейни 
махтаулу поэти Пушкиннге хур-
мет азаймайды. Сабийлени 
классика адабиятны сюерге 
юйретиуде уллу поэтни чыгъ-
армачылыгъы алчы жерин 
бир заманда тас этмегенди, 
этерик да тюйюлдю. «Орус 
поэзияны кюню» деп бошдан 
айтмагъандыла анга. Эки 
ёмюр чакълы ётгенден сора 
да, аны закийлигине аталып 
быллай байрамла этилгенлери 
– биз поэтге берген багъаны 
кёргюзтеди», – дегенди.

Поэтни туугъан кюнюн бла 
орус тилни байрамын  респу-
бликаны бар районларында, 
санат, маданият юйлеринде 
да белгилегендиле. Алек-
сандр Пушкинча, бизни Къай-
сынча, уллу адамланы бир 
сейир махтаулу шартлары 
барды – ала ёмюрлени, тё-
люлени да бирге байлайдыла.

 
КЕРТИЛАНЫ Сакинат.

Суратланы ОРАКЪЛАНЫ 
Мариям алгъанды.

Закий поэтни, орус тилни да байрамлары
Россей халкъны, битеу дунияны да белгили назмучусу Александр Сергеевич Пушкин туугъанлы бу кюнледе 224 жыл 

болады. Ол хар бир поэтге хурмет этгенни, аны чыгъармаларын сюйгенни энчи байрамыды. Аллай бир заман ётгенде да, 
аны жазгъанларына сейир ёчюлмейди. 

Алгъыш сёз бла жый-
ылгъанланы алларында  
КъМКъУ-ну проректору Ар-
сен Хараев  сёлешгенди. 
Ол хорлам болдургъанлагъа  
ыспас этгенди. «Бюгюн 
сиз аллыкъ грамотала бош  
къагъытла тюйюлдюле: ала 
сизге бу окъуу юйге эшикле-
ни  ачадыла. Бу терк тюр-
леннген заманда жашау бла 
бирге атлар ючюн  билими-
гизни ёсдюрюрге итинирге 
керексиз. Биз, абадан тёлю, 
сизге бек ышанабыз ,–деген-
ди проректор.

Филология илмуланы док-
тору, профессор  Башийланы 
Светлана уа  орус тилден 
олимпиадагъа къатышханла-
ны саны иги кесек болгъанын  
чертип,  аланы жетишим-
лерине  къууаннганын да 

билдиргенди. Ызы бла  жаш 
адамла жашауларын бу уста-
лыкъ бла байламлы этселе, 
алагъа  къайда да эшикле 
ачыкъ боллукъларын эсгерт-
генди. «Мектепни бошагъ-
анлай, КъМКъУ-гъа   кирсе-
гиз, жангыллыкъ тюйюлсюз. 
Бизде  ишлерин тынгылы 
билген устазла, уллу алимле 
ишлейдиле. Ала сизни сакъ-
лайдыла», - дегенди. 

КъМКъУ бардыргъан тюр-
лю-тюрлю олимпиадалагъа 
мингле бла жаш адамла   
къатышхандыла. Алай бек 
игилеге уа бюгюннгю  къо-
накъла саналгъандыла. Ала-
ны  ишлерине комиссияны 
бек кючлю къаууму  къарагъ-
анды. Мектепчилени арала-
рында уа 10-11-чи классланы 
ишлерин тамамлагъан тогъ-

узунчу классны окъуучулары 
да  болгъандыла. Алагъа да 
энчи саугъала берилгендиле.

Гитче классланы окъу-
учулары да бир жанында 
къалмагъандыла. Ала да 
сахнагъа чакъырылгъанды-
ла. Быйыл жаланда Нальчик 
шахарны мектепчилери угъ-
ай да,  Черек, Бахсан, Зольск, 
Элбрус, Урван  районланы 
келечилери да  болгъанлары  
къууандыргъанды. Респу-
бликада фахмулу жаш тёлю 
ёсюп келгени бек аламатды. 

Алайды да, окъуучулары 
аслам къатышхан мектепле-
ни келечилерине  кубокла, 
грамотала, саугъала да бе-
рилгендиле. Алагъа тийишли 
болгъанланы араларында  
Нальчикни  2-чи, 4-чю, 9-чу, 
14-чю, 27-чи, 29-чу, 33-чю 
эмда Заюковода 4-чю номер-
ли  мектепле,  «Кюн шахар» 
сабий чыгъармачылыкъ ака-
демия да  бардыла. Бу окъуу 
юйледе билим алгъан жашла 
бла къызла КъМКъУ бардыр-
гъан  онтогъуз  ачыкъ олим-
пиадагъа къатышхандыла. 

ДАЛХАТЛАНЫ Марзият.

Айырмалылагъа – ыспас, саугъала да

Шунгарланы Ийналукъну къызы 
Шарифа 1932 жылда Малкъар 

ауузунда Сауту элде туугъан эди. Ша-
рифагъа, къарындашы Сахадиннге 
да сабийлей ёксюзлюк сынаргъа 
тюшгенди. Ата-аналары ауушуп, 
алагъа жууукъ-тенг къайгъыргъанды-
ла. Башха сабийлеча, ала да ёсерик 
болур эдиле элде, жамауатда, бел-
гилисича, ёксюзлерине халкъыбыз 
аман болмагъанды. Алай а, ала би-
лим алсынла, келлик жашауларына 
жарарча деп, аланы тамблагъы кюн-
лерине къайгъыра, миллетни белгили 
жашы Мокъаланы Азрет, ол заманда 
обкомда ишлеген уллу къуллукъчу, 
сабийлени ёксюзле тургъан юйге 
берирни тийишли кёргенди.  

Уллу Ата журт уруш башланнганда, 
сабийле Нальчикде болгъандыла. 
Фашистле бери жете туруп, жара-
лыла жатхан госпитальлада (ала бир 
ненча болгъандыла шахарда) жатхан 
саусузланы, партия къуллукълада 
ишлегенлени юйюрлерин, ёксюз са-
бийле тургъан юйню да душмандан 
къачыра, башха жерге кёчюрюрге 
буйрукъ келгенди. Быланы поезд 
бла элтип бара, поезд тохтагъан 
жерде Сахадин андан тюшгенди да, 
ажашханды. 

«Ол заманда манга он жыл бола 
эди, –  деп эсгере эди Шарифа. – 
Атамы, анамы да эртте тас этгенлик-
ге, жаланда ол кюн ангылагъанма, 
ачыу не болгъанын. Кесими поезд-
ден тышына атаргъа кюрешеме, 
болмайды, тыядыла. «Ол тас болуп 
къаллыкъ тюйюлдю. Ызыбыздан 
келликди», –  деп жапсара эдиле 
таматала. Ышанып жашагъанма».

Алай бла, Шарифа Уралгъа тюш-
генди, къарындашы Сахадин а – 
Дагъыстаннга. 

Оруслула Шарифаны атын тюр-
лендирип, Александра Ни-

колаевна деп жазгъандыла да, 
излеселе да, ол ат бла аны ким 
табарыкъ эди, битеу документлери 
андан арысында да алай болсала. 

Шарифа школдан сора, Ново-
сибирскде къыра л геофизика 
университетде окъугъанды. Урунуу 
жолун 1953 жылда Новосибирскде 
партияны обкомунда чертёжчу бо-
луп башлагъанды. 

Анда юйюр къурап, къызчыгъы да 
болуп тургъанлай, малкъар халкъ ата 
журтха къайтханын билгенде, жюреги 
бери тартдыргъанын къоймагъанды. 
Къарындашчыгъын а ол жылланы 
ичинде излеп тургъанды. 

Ата журтха Шарифа 1960 жылда 
къайтханды. Жууукъ-ахлуланы излеп, 
Хасанияда ата къарындашларындан 
бири Шунгарланы Хакимни табып, 
Саутугъа аны бла баргъанды. Эли 
оюлуп, юйлени жартысы кюйюп 
тургъанын кёргенде,  аны жюреги 
къалай такъыр болгъанын ангылагъ-
ан къыйын тюйюлдю. Ол, жер юлюш 
алып, анда жашаргъа сюйгенди. Ол 
умутун артда да къайтарып айтыучу 
эди. Алай ол сюйгенча болмагъанды. 

Шарифа къызчыгъы бла Наль-
чикге келип тюшгенде, къый-

налгъан да этгенди, фатарда тохтар-
гъа, баш тутаргъа керек болуп. Ол 
Уяналаны Чомайгъа баргъанды. Ол 
кезиуде ол Баш Советини Президиу-
муну председатели эди. Чомай, аны 
хапарына тынгылап, жангызлыкъны 
гыржыны къалай ачы болгъанын ан-
гылап, ахча болушлукъ да этип, Ша-
рифаны Леспромхозну общежитине 
воспитатель этип салгъанды, жашар 
жери болурча. Артда Шарифа Сабий 
юйде аш этиучю, автобусда кондуктор 
болуп да ишлегенди бир аз заманны. 

Ол жыл окъуна тиширыугъа къа-
рындашы Сахадинден хапар кел-
генди. Ол Дагъыстанда ёсюп, кесин 
къумукълу сунуп тургъанды. Нальчик-
ге уа спорт эришиулеге келген эди. 
«Онсегиз жылдан сора тюбегенбиз 
биз. Андан сора айырылмагъанбыз, 
– дей эди Шарифа. – Андан уллу 
къууанч сынамагъанма жашауумда». 

Бир къауум заманны болжаллы 
фатарланы алышындыра айланып, 
бираз онгу болгъанлай а, Шарифа 
Хасанияда юйчюк сатып алгъанды. 
Жашау болуму аламат болмаса 
да, жамауатыны ичинде жашаргъа 
сюйгенди. 

1969 жылда ол «Шуёхлукъ» комби-
натха тохтагъанды ишге. «Иги адамла 

уруна  эдиле анда, терк окъуна юйрет-
ген эдиле мени не тюрлю затны да 
эшерге». Киши хакъына ышаныргъа 
юйренмеген Шарифа, алай бла, 
ишни эбине терк юйренип, кюнден-
кюннге, жылдан-жылгъа игиден-иги 
жетишимле кёргюзтюп тургъанды. 
Аны бла байламны аны намысы кётю-
рюле баргъанды. Махтау грамотала, 
Ыспас къагъытла, ахча саугъала да 
алгъанды. 

Иш кёллю адамгъа къайда да 
жол ачылады. Аны жигерлигин 

комбинатны оноучулары не заманда 
да эсеплеп тургъандыла. Кёп кере 
да социалист эришиуде алчы жер-
леге чыгъып тургъан Шунгарланы 
Шарифагъа «Алтын къоллу уста», 
«Усталыгъында бек иги» деген дара-
жалы атла бергендиле. Ол сегизинчи, 
тогъузунчу, онунчу бешжыллыкълада 
да планын болжалындан алгъа тол-
туруп тургъанын да белгилегендиле 
къырал адамла – аны Ленинни, 
Октябрь революцияны, Урунууну 
Къызыл Байрагъыны орденлерине, 
«Урунуу жигерлиги ючюн», «В.И. Ле-
нин туугъанлы 100 жыл болгъаны бла 
байламлы» майдаллагъа да тийишли 
кёргендиле. 

Аны алчы сынамгъа жораланнган 
кенгешлеге чакъыргъандыла, алада 
ишчи нёгерлерини, кесини да сынам-
ларындан хапар айтханды Шарифа. 
Сора кеси да алгъанды дерс башха-
ладан. Ол, жангы затладан оюм эте, 
ишлеген жеринде алчы технология-
ланы кийириуге уллу эс бургъанды. 

Ишчи нёгерлери аны Нальчик 
шахар  Советини депутатына бир 
ненча кере айыргъандыла. Анда да 
ол борчун айыпсыз толтургъанды. 
Шунгарланы Шарифа, КПСС-ни 
Нальчик шахар комитетини бюросуну 
келечиси болуп, шахарда жашагъан-
ланы, ишчи адамланы жашауларын 
игилендириуге эс бургъанды. Тюз-
люк керек жерде къаты сюелгенди, 
тутхан ишин жашауда бардыра 
билгенин кёргюзтгенди, партияны 
область, шахар конференцияларына 
да къатышханды. 

Кеси бай сынам жыйгъандан 
сора, заманын къызгъанмай, 

ары ишлерге келген жаш адамланы 
юйретип тургъанды, оюму, сёзю, 
иши бла да нёгерлерине юлгю бол-
гъанды. Ол, кесине деп, энчи бир 
тюрлю бир игилик излемегенди. 
Фатар алыр заманы келип тургъан-
лай да, аны башхагъа тежегенин 
айтыучу эди Шауаланы Миналдан 
– аны антлы шуёху, эгечи, бизни 
танышдыргъан адам. Болсада, сау-
лугъу бир кесек тозурагъандан сора, 
1984 жылда, шахарда анга берилген 
фатаргъа кёчюп, анда жашагъанды. 
Солургъа уа 1987 жылда кетгенди. 

Кёплени эслеринде болур, ол за-
манлада Шарифа шахарны ветеран 
биригиуюню Советини келечиси 
болуп, кёп тюрлю жамауат ишлеге 
къатышханды. Малкъарны «Тёре» 
эмда тиширыуларыны биригиуле-
рини да келечиси эди. Ол не тюрлю 
ишни да къурай билгенди. Аты иги 
бла айтылгъан тиширыугъа миллет 
намыс этгенди. 

Жарсыугъа, 1994 жылда 17 мартда  
аны жашауу ажымлы юзюлгенди. 
Ол дуниясын алышханда, анга 
жарсымагъан болмагъанды. Аллай  
эди Шунгарланы Шарифа – халкъ 
сюйген, тюзлюкню излеген, аны 
жолундан таймагъан, сабийге – са-
бийча, таматагъа таматача сёлеше 
билген, миллетине, аны келлик кю-
нюне къайгъыргъан нюрлю адам. 
Хасанияны бир ариу орамы аны атын 
жюрютеди энди. 

МУСУКАЛАНЫ Сакинат.

Огъурлулукъну ызын сайлагъанла

Белгилеу

Сегизинчи июньда, социал иш-
чилени профессионал байрам 
кюнлеринде, жамауат къарыу-
сузланы ёкюллерин белгилейди. 
Таулулада ахшы тёре барды: 
къоншуда, жууукъда – тенгде 
кеси-кесине къараялмагъан 
болса, адамла анга болушуп 
башлайдыла. Аны хайырындан 
бизни миллетде факъырала 
болмагъандыла, бусагъатда да 
жокъдула. Къырал да кесле-
рини башларын кечиндирал-
магъанланы  ариу жашаугъа 
эркинликлерин сакълайды эм 
алагъа болушургъа деп социал  
ишчилени службасын къурагъ-
анды. Аланы борчлары къыйын 
жашау болумлагъа тюшгенлени 
жумушларын тамамлауду. 

Озгъан ыйых кюн Х.М. Бербеков атлы Къабарты-Мал-
къар къырал университетни  Александр Сокуровну чыгъ-
армачылыкъ  мастерскоюнда  олтуруп угъай да, сюелип 
турурча окъуна жер жокъ эди. Ол кюн ары республика-
ны  районларыны бла шахарларыны мектеплеринде, 
колледжлеринде, вузларында окъугъан жаш адамла 
чакъырылгъандыла. Ала эки жюзге жууукъ  бола эдиле. 
Бары да  битеулю билим берген предметледен 2022-
2023  окъуу жыллада мектепчилени  араларында  бар-
дырылгъан ачыкъ олимпиадалада хорлагъанла эдиле.

 Эсде тутуу 

Хасанияда жангы орамладан бирине Шунгарланы Шарифаны 
аты аталгъанды. Ол не адам болгъанын 

 эсгертирге сюеме. 

Б. Пачев атлы республикалы библиотекада.

Чабыу Эришиу

КъМР-де Оператив штаб республиканы 
жамауатын бла аны къонакъларын келе 
тургъан байрам бла – Россейни кюню  бла 
-  алгъышлайды эмда сакълыкъны кючлен-
дирирге чакъырады, террорчулукъ ишледен 
сакъланыр ючюн бу жорукълагъа бойсуну-
ругъузну тилейди:

-къыйын халгъа келтирирге, тёгерекде-
гилеге къоркъуу салыргъа боллукъ ишле 
этмезге кюрешигиз;

 -автотранспортну анга деп бёлюннген 
жерлеге салыгъыз;

 -ишеклик туудургъан чулгъамланы бла 
автомобильлени кёрсегиз, теракт эмда баш-
ха аманлыкъла хазырлана тургъанларыны, 
адамлада чачдырыучу затла бла сауутла 
болгъанларыны юслеринден билсегиз, ол-
сагъат право низамны сакълаучулагъа бла 
болушлукъгъа терк келген службалагъа 
билдиригиз;

-адамла аслам къатышхан жыйылыула 
баргъан, той-оюн болгъан жерледе право 
низамны сакълаучуланы, низам ючюн жу-

уаплы болгъан башха адамланы законлу 
излемлерин толтуругъуз.

Хар билдириу да тынгылы тинтилликди, 
алагъа кёре инсанларыбызны къоркъуусуз-
лукъларын жалчытыу жаны бла тийишли 
мадарла этилликдиле.

 КъМР-де Оператив штаб ишеклик туудур-
гъан шартланы бла затланы юслеринден 
билдиргенлени атлары жашырынлыкъда 
къаллыкъларына ышандырады эмда респу-
бликаны жамауатына халны ангылагъаны 
ючюн ыразылыгъын билдиреди.

«Исси ызны» телефонлары:
КъМР-де Оператив штабны: 48-15-48;
КъМР-де УФСБ-ни: 48-15-81 (ышаныулукъ-

ну телефону);
КъМР-де МВД-ни: 40-49-10 (дежурный 

кесеги), 49-50-62 (ышаныулукъну телефону);
Россейни Следствие комитетини КъМР-де 

Следствие управлениясыны: 77-64-22 (ыша-
ныулукъну телефону);

МЧС-ни КъМР-де Баш управлениясыны: 
39-99-99 (дежурный кесеги).

Нальчикде саулукълары бла байламлы 
чекленнген онглары болгъанланы арасында 
усталыкъ хунерни даражасын ачыкълагъан 
«Абилимпикс-2023» чемпионатны регион 
кесеги бардырылгъанды. Ол орта кюн гума-
нитар-техника колледжде къууанчлы халда 
ачылгъан эди. Анга  къатышханланы онлайн 
амал бла РФ-ни жарыкъландырыу министри 
Сергей  Кравцов,  Орта  профессионал эмда  
профессионал билим бериу жаны бла къы-
рал политиканы  департаментини  директору  
Виктор  Неумывакин да алгъышлагъандыла. 

КъМР-ни жарыкъландырыу эмда илму министри 
Анзор Езаов да кесини насийхат сёзюн айтханды. 

Ол бу  регионла аралы эришиуле бизде быйыл 
бла жетинчи кере бардырылгъанларын айтып, 
жыл сайын да республика алагъа тынгылы 
хазырланнганын, тюрлю-тюрлю мастерскойла 
ишленнгенлерин, ырысхы-техника онгла да жан-
гыртылгъанларын билдиргенди.

Эришириклени былтыр Москвада бардырыл-
гъан миллет чемпионатда быстыр тигиу жаны 
бла хорлам болдургъан Гергъокъланы Лейла да 
алгъышлагъанды, «Абызырамай, алгъа таукел 
барыгъыз», – деп кёллендиргенди.

  Бу жол конкурсха окъуучуланы, студентлени, 
специалистлени да жетмиш бешиси  къатыш-
ханды. Эришиуле юч кюнню ичинде  гуманитар-
техника, «Къурулушчу», «Нальчик» колледжледе, 
КъМКъУ-да, сабий- жаш тёлю адаптация  спорт 
школда ётгендиле.  Коркурсантла битеу да  онал-
ты усталыкъдан сынагъандыла кеслерин. Быйыл  
юриспруденция да къошулгъанды. 

Конкурсха къатышханлагъа 70 бийик уста-
лыкълары болгъан адам  багъа бичгенди. Аланы 
араларында уа чемпионатны партнёрлары – иш 
бериучюле да бар эдиле. Ол да бошдан тюйюл 
эди: чемпионатны кезиуюнде  иш излеген жаш 
адамлагъа деп  ярмарка да къуралгъанды. Битеу 
да ишчи программагъа къыркъ эки адам къатыш-
ханды. Мектепчилеге уа  иш усталыкъланы сайлау 
жаны бла дерсле берилгендиле. Дагъыда мастер-
классла, «тёгерек столла», кёрмючле, ушакъла, 
тюбешиуле да бардырылгъандыла. Окъа халыла 
бла накъышла салыннган кийимлени кёрмючю 
да къуралгъанды.

Озгъан шабат кюн а «Абилимпикс-2023» чем-
пионат  бошалгъанды. Жаш адамланы  къуу-
анчларына министерстволаны, ведомстволаны 
келечилери, экспертле, устазлары, иш бериучюле, 
окъуу юйлени башчылары, студентле, мектепчиле 
да келгендиле.  

Биринчи жерни алгъанлагъа дипломларын, 
саугъаларын да Анзор Езаов бергенди. Насийхат 
сёзюнде ол ала битеуроссей чемпионатда да 
кеслерин  чынтты усталача кёргюзтюрюклерине 
ийнаннганын айтханды. Хорлагъанланы  арала-
рында Асанланы Мусса, Жолайланы Къурман, 
Жолабланы Карина, Таукенланы Роксана, Эка-
шаланы Тимур да  болгъандыла.  

Экинчи жерге тийишли болгъанланы арала-
рында уа Залийханланы Исламны, Жаппуланы 
Маринаны, Додуланы Салихни атлары да айтыл-
гъандыла. Ючюнчю жерге чыкъгъанланы санын-
да уа Киштикланы Жаннет бла Атабийланы Адам 
да бар эдиле. 

Эришиуледе кеслерин не жаны бла да ахшы 
кёргюзтгенле эмда жетишимли болгъанла да са-
угъасыз къалмагъандыла. Алагъа  дипломларын  
КъМР-ни Маданият министерствосуну  бёлюмюню  
таматасы  Рамед Пачев бергенди. Саугъаланнган-
ланы араларында Нёгерланы Саида, Чочайланы  
Самира да болгъандыла 

Республикада атлары айтылгъан жырчыла-
рыбыз – КъМР-ни къырал филармониясыны 

солисткасы Оксана Хакулова, Музыкалы теат-
рдан Роксана Кочесокова, «Кюн шахар» сабий 
чыгъармачылыкъ академиядан Дана Шокарова, 
Милана Вологирова, «Каллисто», «Асса» сабий 
тепсеу ансамбльле, башхала да чемпионатха 
къатышханланы, къонакъланы да  эрикдирмей 
тургъандыла.

Эсгертиу:  «Абилимпикс» – сакъат адамлагъа  
усталыкъ  хунерлерини даражасын  кёргюзтюрге, 
сынамларын ёсдюрюрге себеплик этген, халкъ-
ланы да бирикдирген аламат къымылдауду. Анга 
бизни республика 2017 жылдан бери къатышады. 
Ол заманда окъуна  КъМР-ни гуманитар-техника 
колледжинде къымылдауну регион арасы  къурал-
гъан эди. КъМКъУ,  гуманитар-техника,  женгил 
промышленность, медицина, «Къурулушчу», 
автомобиль-жол, колледжле уа чемпионатны  
майданларына айланнгандыла. Биринчи заманда  
эришиуге къатышханла  жаланда жети ыз бла бай-
ламлы усталыкъларын кёргюзтген эселе, быйыл, 
айтханыбызча, ала оналтыгъа жетгендиле.

ХОЛАЛАНЫ Марзият.

Усталыкъларын кёргюзтгендиле, 
шуёх да болгъандыла

Сабийлени къоруулауну халкъла аралы 
кюнюне аталып Нальчикни ара паркында 
тёрели чабыу болгъанды. Анга саулукълары  
бла байламлы чекленнген онлары болгъан 
100 адам къатышханды. Республиканы спорт 
министрини орунбасары Аналаны Аслан, 
ведомствону атындан жыйылгъанланы 
алгъышлап, быллай байрамла алагъа кел-
генлени хар бирине жангы шуёхла табаргъа, 
спорт бла кюреширге, саулукълу жашау 
бардырыргъа итиндирлигине ышаннганын 
белгилегенди.  

Саусуз сабийлеге женгил атлетикадан 
байрамны къурауну башламчысы Александр 
Кулюшин бу эришиуледе хорлагъан, хорлат-
хан да болмагъанын чертгенди. «Барысы да 

чемпионладыла. Биз а жыл сайын бир жангы 
зат къошаргъа кюрешебиз. Юлгюге, быйыл 
сабийле бла жарауланы Россейни садакъдан 
атдырыудан жыйымдыкъ командасыны келе-
чилери – къыралны, Европаны бла дунияны 
чемпионлары – бардыргъандыла. Ала чабыу-
ну ётерге да болушхандыла. Жылдан-жылгъа 
бери келгенлени саны ёсе баргъаны уа ке-
рекли ишни башлагъаныбызгъа шагъатлыкъ 
этеди», – дегенди ол.

Сабийле 800 метрни чабаргъа керек эдиле, 
арбачыкълада болгъанлагъа ол, керти да, 
сынауду, алай чабыу жолчукъну ахырына 
барысы да жетгенлери аланы онглары чексиз 
болгъанын кёргюзтеди. Аланы барысына да 
майдалла эм сертификатла берилгендиле. 

Къабарты-Малкъарда жаз 
башында солуп кетгенлени 
63 проценти кезиулю со-
лууларына жангыдан бери 
келирге сюйгендиле, деп 
билдиредиле МТС-ни пресс-
службасындан. 

Тарихлеге кёре, туристлени 
24 проценти республикада 
эки кере солугъандыла, 14 
проценти бери ючюнчю, 9 
проценти тёртюнчю кере 
келгендиле, 16 проценти бу 
жерлени терк-терк жокъ-
лагъан къонакъладыла. Со-
лугъанланы 37 процентге 
жууугъу регионда биринчи 
кере болгъандыла. Асламы-
сы Минги тауну, Жылы-Сууну 
бла Нальчикни сайлагъан-
дыла.

Эм кёп адам бизге Ставро-
польядан келгенди, аладан 
сора тизмеледе Краснодар 
крайдан, Москвадан эм Мо-
сква областьдан, Шимал 
Осетия-Аланиядан, Ростов 
область барадыла. Тыш къы-
ралладан къонакъланы саны 
да кёбейгенди, бютюнда 
Эрменден бла Беларусьдан. 
Жолоучула республикада 
кёбюсюнде 2-3 кюн тургъан-
дыла. 

Туристлени саны кёбейи-
рине жайгъа дери ишлеген 
Элбрус тау-лыжа курорт, 
ариу чучхурлары, гара суу-
лары бла саулукъ кючлеуге 
жараулу Жылы-суу себеплик 
этедиле, сора бийик тау за-
поведникге барыргъа да 
сурам уллуду. Солугъанланы 
13 проценти уа Нальчикге 
келгендиле. 

Аны бла байламлы Къа-
барты-Малкъарны Курортла 
эм туризм министерствосуну 
жамауат бла байламлыкъла 
жюрютюу эм маркетинг жаны 
бла бёлюмюню башчысы 

Ольга Погребняк турист-
ле бери къайтып келирге 
сюйгенлери къууандыргъа-
нын белгилегенди. «Ёсюм 
болгъанына шагъатлыкъны 
тарихле да этедиле, 2023 
жылны биринчи юч айына 
ала 20 процентге кёбейгенди-
ле. Кёпле артда юйюрлерин, 
шуёхларын да алып къай-
тадыла. Альпинизмни бла 
трекингни сюйгенле къонакъ 
юйледе жерле алгъандыла, 
бусагъатда ала солуу кезиу-
лери башланырын сакълап 
турадыла», - дегенди ол.

КУЛЬЧАЛАНЫ Зульфия.

Итиниулюклери чексизди

Туризм

Эсгертиу

Жорукълагъа бойсунуу 
палахдан сакълар

«Сюд приставла – сабийлеге» 
деген акцияны чегинде Россейни 
сюд приставларыны федерал 
службасыны Къабарты-Малкъар-
да управлениясында журналист-
ле бла тюбешиу болгъанды.  

Жыйылыу приставла «Сабий юйге» 
саугъала бла баргъанларыны, анда 
гитчелени къалай булжутханларыны 
юсюнден видеоролик бла башланн-
ганды. Управленияны башчысы Бау-
аланы Ахмат белгилегенича, ала жаш 
тёлюню тин-ниет жаны бла юйретиу, 
жандауурлукъну дайым къурайдыла. 

– Сабийле бизни тамблагъы кю-
нюбюздюле, къыралыбызны айны-
тырыкъ, кючлерик да аладыла. Кёп 
болмай «Мияла жулдузчукъла» деген 
сурат эришиу бардыргъанбыз, анда 
хорлагъанла энди ишлерин феде-
рал даражада кёргюзтюрюкдюле. 
Биз ёсе келген тёлюлеге жангызда 
ишибиз бла байламлы угъай, кюн 
сайын да къайгъырабыз. Сабийле-
рибиз кеслери да бюгюнлюкде энчи 
аскер операцияда къуллукъ этгенлеге 
письмола ийгендиле. «Правону жаш 
сакълаучу» битеуроссей эришиуде 
управленияны келечилерини эки 
сабийи хорлагъандыла, ала белгили 
«Орлёнок» арада солурукъдула», –
дегенди ведомствону таматасы.

Акцияны кезиуюнде тамамланыл-
лыкъ ишле да белгиленнгендиле. 
Аны чегинде приставла алиментле 
жыяргъа чыкъгъандыла, ангылатыу 
ишле бардыргъандыла, адамланы 
тарыгъыуларына тынгылагъандыла. 

Жыйылыуда энчи магъана али-
ментле жыйыугъа берилгенди. Ала 
бла байламлы быйыл 4 270 тинтиу иш 
къуралгъанды. Сабийлерине ахчаны 
тёлерге ахыры да унамагъанлагъа 
РФ-ни Уголовный кодексини 157-чи 
статьясыны 1-чи кесегине тийишли-
ликде уголовный ишле ачылгъан-
дыла. Быллай жууапха тартылгъан-

ланы асламысында условный халда 
эркинликлери сыйырылады неда 
аланы тюзетиу ишлеге жибередиле. 
Тенглешдирип айтханда, 2018 жыл-
да 141 уголовный иш ачылгъанды, 
былтыр ол тарих 335-ге жетгенди, 
быйылны 5 айында 127 адам жууапха 
тартылгъандыла. 

Ахмат Каллетович чертгенича, 
алиментле тёлемегенлеге 366 про-
токол жарашдырылгъанды. 65 инсан 
борчларын толусунлай тёлегендиле, 
253 –сю уа ол мурат бла ишлеп баш-
лагъандыла неда иш бла жалчытыу 
аралагъа эсепге тургъандыла. «За-
конодательствода болгъан тюрлени-
улеге кёре, алиментлени бир кесегин 
тёлеу уголовный жууаплылыкъдан 
къутулалмайды. Управление борчла-
ры болгъанла къыралдан тышына 
чыгъалмазча 2 515 бегим жараш-
дыргъанды, машинаны жюрютюр-
ге эркинликни сыйыргъан – 1853, 
тепдирилмеген мюлк бла хайырла-
ныугъа – 217, машиналагъа – 1380 
чек салгъанды. Банклада тургъан 
ахчаларындан тешер мурат бла 3497 
оноу жарашдыргъанды, мюлклерине 

кёре 258 акт къурагъанды», – деп 
билдиргенди ол.   

Аллай мадарланы хайырындан 
алиментле бла байламлы борчла 
азайгъандыла. Арт 6 жылда аллай 
ата-аналадан алыннган ахчаны 
ёлчеми 10 кереге ёсгенди. Анга при-
ставланы рейдлеге чыкъгъанлары да 
себеплик этеди. Ала 12 миллион сом 
багъасы мюлкге арест салгъандыла, 
эсепленмеген файда алгъанланы 
тохташдырып, 138 адамгъа ахчаны 
тёлерча бегим жарашдыргъанды-
ла, 40.3 миллион сом алгъандыла. 
Дагъыда 26 миллион чакълы бирге 
207 ачылгъан иш ахырына жетдирил-
генди, излеуде болгъан 8 адам бла 4 
машина табылгъандыла. 

Управленияны башчысы айтха-
ныча, сабийлери ючюн борчланы 
асламысында атала этедиле, сюдню 
оноуун толтурмагъан 3 136 адамдан 
тиширыула жангыз 268-диле. Рай-
онлада бла шахарлада эсеплени 
чыгъаргъанда, эм кёп борчлары 
болгъанла Нальчикде жашайдыла. 
Андан сора тизмеледе Прохладна, 
Бахсан, Урван районла барадыла, 

эм азы Элбрус, Черек райондадыла, 
Лескен районда аллай болум жокъду. 

Сабий учреждениялада къыралны 
къарауунда болгъанла ючюн али-
ментлени жыйыу энчи жерни алады. 
Аланы ата-аналарыны балаларына 
эркинликлерин сыйырыу бла бай-
ламлы 158 ишге къарала турады. 
Ала борчларын тёлерге унамагъан, 
мюлклерин, файдаларын букъду-
руп, кеслери да къачып айланнган 
адамладыла, кёплери осал жашау 
бардырадыла. Аладан онтогъузусу 
бюгюнлюкде излеудедиле, тёртеулен 
тутулупду, онбири – административ, 
бешиси да уголовный жууаплылыкъ-
гъа тартылыпдыла. Сынам кёргюзт-
генича, быллайланы кёп кере жууапха 
тартыу, ала бла ишлеу айтырча эсеп-
ге келтирмейди.  

Приставланы ишлеринде кюлкюлю 
кезиуле да болуучудула. Сёз ючюн, 
алиментлени тёлеуден къачып тур-
гъан эр киши юйюнде ундурукъ 
тюбюнде бугъуп тургъанлай табыл-
гъанды. Артда ол борчун толусунлай 
тёлегенди. Башхасы уа машинасын 
букъдургъанды, аны къайдагъысын 
приставла билгенлеринде, машина-
ны алгъа бензин къуюп кюйдюрюрге 
кюрешгенди, къоймагъанларында уа, 
таш атып, терезелерин сындыргъан-
ды. Жарсыугъа, аллайла да бардыла. 

Бауаланы Ахмат управление сабий-
лени эркинликлерин къоруулау ишин 
тийишлисича тамамларыгъын, ала 
законодательствогъа кёре сюдлени 
оноуларын толтурлукъларын белги-
легенди. «Бусагъатдагъы заманда 
гитчелеге уллу кёллюлюк этиу, ба-
сынчакълау, алагъа къайгъырмау 
дегенча шартлагъа жер болмазгъа 
керекди. Бютюнда уа бизде, юйюрню, 
адет-намысны багъалагъан респу-
бликада», – дегенди ол.

ХАБИБУЛЛАХЛАНЫ Зульфия.
Сурат авторнуду.

 Тюбешиу

«Сабийлеге къарамау, алагъа ахча тёлемеу 
республикабызгъа келишмеген шартладыла»

РФ-ни СК-сыны КъМР-де 
следствие управлениясыны 
энчи магъаналы ишлени 
тинтген 1-чи бёлюмюню 
къуллукъчулары Россей-
ни МЧС-ини КъМР-де Баш 
управлениясыны тылны эм 
техника бла жалчытыу бёлю-
мюню келечисине ачылгъан 
уголовный ишни тинтип бо-
шагъандыла. Ол кёп санда 
ахчаны къоратханы ючюн 

терсленеди. Эр кишиге РФ-
ни УК-сыны 160-чы статья-
сыны 4-чю кесегине кёре 
уголовный иш ачылгъанды. 
Башхача айтханда, ол къул-
лугъун хайырланып, аны 
жууаплылыгъына берилген 
ырысхыны къоратханына 
ишеклик барды.   

Белгили болгъаныча, ол 
отлукъ материалланы эсеп-
де тутуу жаны бла жууаплы 

къуллукъну толтургъанды. 
2020 жылда мартдан 2022 
жылда сентябрьге дери ке-
зиуде ол, къуллугъун кесине 
таплыкъгъа хайырланып,  
управленияны ырысхысын 
къолгъа этгенди. Битеу да 
бирге къоранчла 1 508 848,74 
сомгъа жетгендиле. 

Терслеу материалла къа-
был кёрюлюп, сюдню къара-
ууна берилгендиле. 

Экстремизмге къажау жумушланы толтур-
гъан кезиуле Россейни ФСБ-сыны КъМР-де 
Управлениясыны къуллукъчулары республи-
каны 29-жыллыкъ урванчыны аманлыкъчы 
ишин тыйгъандыла. Ол социал сетьледе  
экстремизм бла байламлы аманлыкъланы 
бардырыргъа чакъыргъаны тохташдырыл-
гъанды, деп билдиргендиле бизге кюч ве-
домствону пресс-службасындан.

УФСБ-ны следствие бёлюмюню къуллукъ-
чулары РФ-ни УК-сыны 280-чи статьясыны 
2-чи кесегине бузукълукъ этилгени бла 
байламлы терслеу материалла ачхандыла. 
Законлада белгиленнгенича, быллай аман-
лыкъ этгенни эркинлиги беш жылгъа дери 
сыйырылыргъа боллукъду.

ТИКАЛАНЫ Фатима хазырлагъанды. 

Аманлыкъчылыкъ

Къуллугъун кесине таплыкъгъа  хайырланнганды 

Бузукълукъ этгенин тыйгъандыла 
 УФСБ


